
OʻZBEKISTONDA MOLIYAVIY XIZMATLAR 
BOZORINING HUDUDIY RIVOJLANISHI VA 
UNING IQTISODIY OʻSISHDAGI ROLI

Ibragimova Saule Orinbaevna
Innovatsion texnologiyalar universiteti
Moliya va buxgalteriya hisobi kafedrasi dotsenti v.b., PhD
ORCID: 0009-0008-9393-1678 

Annotatsiya. Ushbu maqolada Oʻzbekistonda moliyaviy xizmatlar bozorining hududiy rivojlanish 
tendensiyalari hamda uning iqtisodiy oʻsish bilan bogʻliqligi tadqiq etilgan. Tadqiqotda Oʻzbekiston 
Respublikasi Milliy statistika qoʻmitasining Statistika maʼlumotlari yagona tizimi bazasidagi 2020–2025-yillar 
maʼlumotlaridan foydalanilgan. Moliyaviy xizmatlar hajmining dinamikasi, hududlar oʻrtasidagi tafovutlar, 
moliyaviy xizmatlarning bozor xizmatlari tarkibidagi oʻrni va yalpi hududiy mahsulot bilan bogʻliqligi tahlil 
qilingan.

Kalit soʻzlar: moliyaviy xizmatlar, moliya bozori, hududiy rivojlanish, iqtisodiy oʻsish, yalpi hududiy 
mahsulot, moliyaviy inklyuziya, raqamli moliyaviy xizmatlar.

Аннотация. В статье исследуются тенденции регионального развития рынка финансовых услуг 
в Узбекистане и его взаимосвязь с экономическим ростом. В исследовании использованы данные за 
2020–2025 годы из базы Единой системы статистических данных Национального комитета Республики 
Узбекистан по статистике. Проанализированы динамика объёма финансовых услуг, различия между 
регионами, место финансовых услуг в структуре рыночных услуг и их взаимосвязь с валовым 
региональным продуктом.

Ключевые слова: финансовые услуги, финансовый рынок, региональное развитие, экономический 
рост, валовой региональный продукт, финансовая инклюзия, цифровые финансовые услуги.

Abstract. This article examines the regional development trends of the financial services market in 
Uzbekistan and its relationship with economic growth. The study uses data for 2020–2025 from the Unified 
Statistical Data System of the National Statistics Committee of the Republic of Uzbekistan. The dynamics of 
financial services volumes, regional disparities, the role of financial services in the structure of market services, 
and their relationship with gross regional product are analyzed.

Keywords: financial services, financial market, regional development, economic growth, gross regional 
product, financial inclusion, digital financial services.

K I R I S H
Zamonaviy iqtisodiyotda moliyaviy xizmatlar nafaqat pul mablagʻlarini taqsimlash va qayta taqsimlash 

vositasi, balki tadbirkorlik faoliyatini moliyalashtirish, investitsiyalarni jalb etish, aholi daromadlarini boshqarish 
hamda hududiy iqtisodiy faollikni qoʻllab-quvvatlashning muhim institutsional mexanizmi hisoblanadi. Shu 
sababli moliyaviy xizmatlarning hududlarda bir xil darajada rivojlanishi iqtisodiy oʻsishning muhim shartlaridan 
biri sifatida qaralmoqda.

Oʻzbekistonda moliyaviy xizmatlarning ommabopligini oshirish va bank xizmatlarining hududiy qamrovini 
kengaytirish davlat iqtisodiy siyosatining muhim yoʻnalishlaridan biri hisoblanadi. Xususan, Oʻzbekiston 
Respublikasi Prezidentining 2020-yil 12-maydagi PF-5992-son “2020–2025-yillarga moʻljallangan Oʻzbekiston 
Respublikasining bank tizimini isloh qilish strategiyasi toʻgʻrisida”gi Farmonida moliyaviy xizmatlarning 

ommabopligini oshirish, banklarning hududlarga kirib borishini kengaytirish va aholiga koʻrsatiladigan xizmatlar 
sifatini yaxshilash vazifalari belgilangan [1]. Mazkur yoʻnalishning dolzarbligi Oʻzbekistonda xizmatlar sektorining 
iqtisodiy oʻsishdagi hissasi ortib borayotgan sharoitda yanada kuchaymoqda. 2025-yilda mamlakatda 
koʻrsatilgan bozor xizmatlari hajmi 1 050 292,5 mlrd soʻmni tashkil etgan boʻlsa, uning tarkibida moliyaviy 
xizmatlar 171 867,0 mlrd soʻmni tashkil etgan. Moliyaviy xizmatlar hajmining yillik oʻsish surʼati 24,6 % boʻlgan.

Prezident Shavkat Mirziyoyev 2026-yil 13-fevraldagi “Tarmoq va hududlarda yuqori iqtisodiy oʻsish 
surʼatlarini taʼminlash boʻyicha asosiy vazifalar muhokamasiga bagʻishlangan videoselektor yigʻilishi” da 
iqtisodiy oʻsishning yarmidan koʻpi xizmatlar hisobiga taʼminlanganini taʼkidlab, hududlarda resurslardan 
samarali foydalanish, raqamlashtirish va innovatsiyalarni kengaytirish orqali iqtisodiy oʻsish surʼatlarini oshirish 
vazifalarini belgilagan [2].  Ushbu yondashuv moliyaviy xizmatlarning hududiy rivojlanishini iqtisodiy oʻsish 
koʻrsatkichlari bilan birgalikda oʻrganishni talab etadi. Ayniqsa, hududlarda moliyaviy xizmatlardan foydalanish 
imkoniyatlari, moliyaviy infratuzilmaning rivojlanganlik darajasi va hududiy iqtisodiy faollik oʻrtasidagi farqlarni 
aniqlash amaliy ahamiyatga ega.

M A V Z U G A  O I D  A D A B I Y O T L A R  S H A R H I
Moliyaviy rivojlanish va iqtisodiy oʻsish oʻrtasidagi bogʻliqlik xalqaro iqtisodiy adabiyotlarda keng oʻrganilgan. 

R. Demirgüç-Kunt va A. Levine moliyaviy tuzilmaning banklar, moliyaviy bozorlar va boshqa institutlardan tashkil 
topishini hamda ularning iqtisodiy rivojlanishdagi rolini kompleks ravishda tadqiq qilgan. Mualliflar moliyaviy 
tizimning samarali faoliyat yuritishi uzoq muddatli iqtisodiy oʻsish uchun muhimligini asoslaydi [3]. 

Z. He va Y. You 2024-yilda eʼlon qilingan tadqiqotida moliyaviy rivojlanish va iqtisodiy oʻsish oʻrtasidagi 
bogʻliqlikni mamlakatlararo maʼlumotlar asosida oʻrgangan. Tadqiqotda moliyaviy rivojlanish koʻrsatkichlaridagi 
oʻzgarishlar YAIM oʻsishi bilan kuchli bogʻliqlikka ega ekani koʻrsatilgan [4]. 

M. Isayevning 2026-yilda International Review of Economics & Finance jurnalida chop etilgan tadqiqotida 
moliyaviy inklyuziya va iqtisodiy oʻsish munosabati tahlil qilingan. 2010–2021-yillarda 26 mamlakat 
maʼlumotlari asosida olib borilgan tadqiqot moliyaviy inklyuziyaning iqtisodiy oʻsishni ragʻbatlantirishi 
mumkinligini koʻrsatgan [5]. 

Oʻzbekiston sharoitida moliyaviy xizmatlarning rivojlanish masalalari ham mahalliy tadqiqotchilar tomonidan 
oʻrganilmoqda. B. Roziqov tijorat banklarida moliyaviy xizmatlarni rivojlantirishda raqamli transformatsiya, 
xizmatlar turini kengaytirish, mijozlar tajribasini yaxshilash va moliyaviy xizmatlardan foydalanish imkoniyatlarini 
oshirish masalalarini koʻrib chiqqan [6]. 

M. Obilov esa aholi moliyaviy savodxonligi, moliyaviy infratuzilma va moliyaviy xizmatlarning ommabopligini 
iqtisodiy oʻsish va aholi daromadlarini oshirish bilan bogʻliq holda tadqiq qilgan [7]

X. Poyonov Oʻzbekiston moliyaviy xizmatlar bozorida raqobatni kuchaytirish, kapital bozorini rivojlantirish 
va investitsion muhitni yaxshilash masalalariga eʼtibor qaratgan [8]. 

Shunday qilib, mavjud tadqiqotlarda moliyaviy xizmatlarning iqtisodiy oʻsishga taʼsiri, moliyaviy inklyuziya, 
bank xizmatlari va moliyaviy bozorlarning rivojlanishi keng yoritilgan. Biroq Oʻzbekiston hududlari kesimida 
moliyaviy xizmatlar rivojlanishining dinamikasi va uning hududiy iqtisodiy rivojlanish koʻrsatkichlari bilan 
bogʻliqligini kompleks baholash masalasi qoʻshimcha tadqiqotni talab qiladi. Mazkur maqolaning asosiy ilmiy 
yoʻnalishi aynan ushbu boʻshliqni toʻldirishga qaratilgan.

T A D Q I Q O T  M E T O D O L O G I YA S I
Tadqiqot jarayonida statistik tahlil, dinamik qatorlar, taqqoslash va nisbiy koʻrsatkichlar usullaridan 

foydalanildi. Moliyaviy xizmatlar hajmining oʻzgarishi hamda hududlar oʻrtasidagi tafovutlar tahlil qilindi. 
Shuningdek, moliyaviy xizmatlar va yalpi hududiy mahsulot koʻrsatkichlarining oʻzgarish dinamikasi qiyoslanib, 
ular oʻrtasidagi statistik bogʻliqlik baholandi. 

T A H L I L  V A  N A T I J A L A R
Tadqiqotning ushbu qismida Oʻzbekistonda moliyaviy xizmatlar bozorining rivojlanish holati va hududiy 

xususiyatlari statistik maʼlumotlar asosida tahlil qilinadi. Bunda 2020–2025-yillardagi moliyaviy xizmatlar 
hajmining dinamikasi, hududlar oʻrtasidagi tafovutlar hamda moliyaviy xizmatlar va iqtisodiy oʻsish koʻrsatkichlari 
oʻrtasidagi bogʻliqlikka alohida eʼtibor qaratiladi. Tahlil natijalari moliyaviy xizmatlar bozorining hududiy 
rivojlanishdagi oʻrnini aniqlash va mavjud muammolarni baholash imkonini beradi. Oʻzbekistonda moliyaviy 
xizmatlar bozorining rivojlanish tendensiyalarini aniqlash, avvalo, uning yillar kesimidagi dinamikasini baholashni 
talab etadi. Shu maqsadda 2020–2025-yillarda moliyaviy xizmatlar hajmining oʻzgarishi, oʻsish surʼatlari hamda 
mazkur koʻrsatkichning iqtisodiyotdagi ahamiyati tahlil qilindi. Quyidagi jadvalda mamlakat boʻyicha moliyaviy 
xizmatlar hajmining yillik dinamikasi keltirilgan (1-jadval).

1-jadval
Oʻzbekistonda moliyaviy xizmatlar hajmining dinamikasi, 2020–2025-yillar

Yil Moliyaviy xizmatlar, mlrd soʻm Oldingi yilga nisbatan oʻzgarish

2020 46 094,0 —
2021 60 126,1 130,4 %
2022 81 372,3 135,3 %
2023 107 978,8 132,7 %
2024 135 832,5 125,8 %
2025 171 867,0 126,5 %

Manba: Oʻzbekiston Respublikasi Milliy statistika qoʻmitasi SIAT maʼlumotlari asosida muallif hisob-kitobi.

1-jadval maʼlumotlaridan koʻrinadiki, mamlakatda moliyaviy xizmatlar hajmi 2020-yildagi 46 094,0 mlrd 
soʻmdan 2025-yilda 171 867,0 mlrd soʻmga yetgan. Yaʼni olti yillik davrda nominal hajm qariyb 3,73 baravar 
oshgan. Mazkur davrda moliyaviy xizmatlar hajmining oʻrtacha yillik oʻsish surʼati taxminan 29,5 % ni tashkil 
etadi. 2025-yilning oʻzida moliyaviy xizmatlar hajmi 36 034,5 mlrd soʻmga oshgan. Milliy statistika qoʻmitasi 
maʼlumotlariga koʻra, moliyaviy xizmatlar 2025-yilda bozor xizmatlari umumiy hajmining oʻsishiga 4,0 foiz punkt 
hissa qoʻshgan. Bu holat moliyaviy xizmatlar sektorining xizmatlar iqtisodiyotidagi oʻrnini kuchaytirayotganini 
koʻrsatadi.

Moliyaviy xizmatlar bozorining mamlakat miqyosidagi umumiy oʻsish dinamikasi bilan bir qatorda, uning 
hududlar kesimidagi taqsimoti ham muhim ahamiyatga ega. Chunki moliyaviy xizmatlarning hududiy hajmi 
iqtisodiy faollik, aholi soni, tadbirkorlik muhiti va moliyaviy infratuzilmaning rivojlanganlik darajasiga qarab 
farqlanishi mumkin. Shu sababli quyida 2025-yilda Oʻzbekiston hududlari boʻyicha moliyaviy xizmatlar hajmi 
tahlil qilinadi (1-rasm).

1-rasm. 2025-yilda hududlar boʻyicha moliyaviy xizmatlar hajmi1.

Jadvaldan koʻrinadiki, 2025-yilda moliyaviy xizmatlarning eng katta hajmi Toshkent shahriga toʻgʻri 
kelgan. Poytaxtning 99,6 trln soʻmlik koʻrsatkichi hududlarning keyingi guruhidan sezilarli darajada yuqori. 
Bu holat moliyaviy institutlarning hududiy konsentratsiyasi, iqtisodiy faollik, aholi va biznes subyektlari 
zichligi kabi omillar bilan izohlanishi mumkin. Shu bilan birga, hududlar oʻrtasidagi farqni faqat xizmatlarning 
umumiy hajmi orqali baholash yetarli emas. Chunki katta aholiga ega hududlarda xizmatlarning mutlaq 
hajmi tabiiy ravishda yuqori boʻlishi mumkin. Shuning uchun kelgusida aholi jon boshiga moliyaviy xizmatlar 
koʻrsatkichidan foydalanish hududiy tafovutlarni aniqroq baholash imkonini beradi.

Tahlili natijalari Oʻzbekistonda moliyaviy xizmatlar bozorining soʻnggi yillarda jadal kengayganini hamda 
hududlar oʻrtasida moliyaviy xizmatlar hajmi boʻyicha sezilarli tafovutlar mavjudligini koʻrsatdi. Biroq moliyaviy 
xizmatlarning mutlaq hajmi hududning iqtisodiy rivojlanish darajasini toʻliq ifodalamaydi. Chunki mazkur 

1	  Muallif ishlanmasi.

koʻrsatkichga hududning iqtisodiy salohiyati, aholi soni va ishlab chiqarish koʻlami ham bevosita taʼsir qiladi. 
Shu bois moliyaviy xizmatlar bozorining iqtisodiy oʻsishdagi rolini chuqurroq baholash uchun uning hudud 
iqtisodiyotiga nisbatan intensivligini va iqtisodiy natijalar bilan oʻzaro nisbatini aniqlash zarur.

Shu maqsadda keyingi tahlilda moliyaviy xizmatlarning 2020–2025-yillardagi oʻsishi, 2025-yildagi yalpi 
hududiy mahsulot hajmi va uning oʻsish surʼati, aholi jon boshiga toʻgʻri keladigan moliyaviy xizmatlar hamda 
moliyaviy xizmatlarning YAHMga nisbati kabi nisbiy koʻrsatkichlar birgalikda baholandi. Mazkur koʻrsatkichlar 
hududlarda moliyaviy xizmatlar rivojlanishining iqtisodiy faollik bilan qay darajada uygʻunlashganini aniqlash 
va hududiy moliyaviy rivojlanishdagi nomutanosibliklarni ochib berish imkonini beradi. Hisob-kitob natijalari 
2-jadvalda keltirilgan (2-jadval).

2-jadval
Oʻzbekiston hududlarida moliyaviy xizmatlar rivojlanishining iqtisodiy koʻrsatkichlari, 2025-yil.

№ Hududlar 2020–2025-yillarda moliyaviy 
xizmatlar oʻsishi, %

2025-yil YAHM, 
mlrd soʻm

YAHM oʻsish 
surʼati, %

Aholi jon boshiga 
moliyaviy xizmatlar, 

ming soʻm

1 Qoraqalpogʻiston 
Respublikasi 224,6 54 076,9 107,2 2 047,9

2 Andijon viloyati 279,1 107 717,6 106,8 2 502,5
3 Buxoro viloyati 218,2 86 608,1 107,2 2 484,8
4 Jizzax viloyati 233,3 52 956,7 108,2 2 664,0

5 Qashqadaryo 
viloyati 233,7 98 783,4 106,8 1 510,9

6 Navoiy viloyati 238,5 167 964,6 107,7 3 810,9
7 Namangan viloyati 194,3 85 419,0 108,2 1 386,9

8 Samarqand 
viloyati 230,4 121 489,5 108,0 1 617,8

9 Surxondaryo 
viloyati 202,4 66 186,5 106,6 1 581,2

10 Sirdaryo viloyati 186,7 35 794,4 109,8 3 029,5
11 Toshkent viloyati 220,3 180 177,4 107,2 2 343,5
12 Fargʻona viloyati 277,9 111 305,3 108,1 2 120,9
13 Xorazm viloyati 297,8 62 987,5 107,9 2 469,1
14 Toshkent shahri 304,2 367 222,3 111,3 31 667,8

Manba: Oʻzbekiston Respublikasi Milliy statistika qoʻmitasi SIAT maʼlumotlari asosida muallif hisob-kitobi.

Oʻzbekistonda 2020–2025-yillar oraligʻida moliyaviy xizmatlar bozori jadal rivojlanish bosqichini boshdan 
kechirib, respublika boʻyicha oʻrtacha oʻsish koʻrsatkichi 238,7 foizni tashkil etdi va bu jarayon hududlar 
kesimida turlicha dinamikaga ega boʻldi. Jumladan, moliyaviy xizmatlar hajmining eng yuqori oʻsish surʼatlari 
Toshkent shahrida 304,2 foiz, Xorazm viloyatida 297,8 foiz, Andijon viloyatida 279,1 foiz hamda Fargʻona 
viloyatida 277,9 foiz miqdorida qayd etilib, bu hududlarda raqamli bank xizmatlari va infratuzilmaning 
faollashgani koʻrinsa, Sirdaryo viloyatida 186,7 foiz, Namangan viloyatida 194,3 foiz va Surxondaryo 
viloyatida 202,4 foiz bilan respublika oʻrtacha koʻrsatkichidan past shakllandi. Shu bilan birga, 2025-yil 
yakunlariga koʻra yalpi hududiy mahsulot hajmi boʻyicha Toshkent shahri 367 222,3 mlrd soʻm, Toshkent 
viloyati 180 177,4 mlrd soʻm va Navoiy viloyati 167 964,6 mlrd soʻm bilan yetakchilik qilsa, YAHMning 
real oʻsish surʼati Toshkent shahrida 111,3 foiz va Sirdaryo viloyatida 109,8 foiz darajasida yuqori iqtisodiy 
faollikni koʻrsatdi. Aholi jon boshiga toʻgʻri keladigan moliyaviy xizmatlar hajmi tahlil qilinganda, markaziy 
muassasalar va biznes jamlangan Toshkent shahrida bu koʻrsatkich 31 667,8 ming soʻmni tashkil etib boshqa 
hududlardan keskin farq qilgani, shuningdek Navoiy viloyatida 3 810,9 ming soʻm va Sirdaryo viloyatida 3 
029,5 ming soʻm boʻlgani holda, Namangan viloyatida 1 386,9 ming soʻm, Qashqadaryo viloyatida 1 510,9 
ming soʻm va Surxondaryo viloyatida 1 581,2 ming soʻm bilan eng past darajada qolayotgani aniqlandi. 
Umumiy olganda, moliyaviy xizmatlar bozori hajmi va iqtisodiy oʻsish oʻrtasida kuchli ijobiy bogʻliqlik mavjud 
boʻlib, kelgusida hududlararo nomutanosiblikni bartaraf etish hamda iqtisodiy oʻsishni yanada ragʻbatlantirish 
uchun Namangan, Surxondaryo va Qashqadaryo kabi past koʻrsatkichli hududlarda zamonaviy moliyaviy 
infratuzilmani kengaytirish hamda raqamli xizmatlar qamrovini oshirish muhim ahamiyat kasb etadi.

Bu raqamlar moliyaviy xizmatlar rivojlanishi bilan iqtisodiy faollik oʻrtasida ijobiy statistik birgalikdagi 
dinamika mavjudligini koʻrsatadi. Biroq mazkur natijani bevosita sabab-oqibat munosabati sifatida talqin qilish 
uchun regressiya, panel maʼlumotlar yoki boshqa ekonometrik usullardan foydalanish talab etiladi.

Mazkur jihat xalqaro tadqiqotlar bilan ham uygʻunlashadi. Z. He va Y. You moliyaviy rivojlanishdagi 
oʻzgarishlarning YAIM oʻsishi bilan kuchli bogʻliqligini qayd etgan [3]. M. Isayev tadqiqotida esa moliyaviy 
inklyuziya iqtisodiy oʻsishni qoʻllab-quvvatlovchi omillardan biri sifatida baholangan [4].

X U L O S A  V A  T A K L I F L A R
Oʻtkazilgan tadqiqot natijalariga koʻra, 2020–2025-yillar oraligʻida Oʻzbekistonda moliyaviy xizmatlar 

bozori yuqori surʼatlarda rivojlanib, mamlakat boʻyicha moliyaviy xizmatlar hajmi sezilarli darajada oshgani, 
biroq mazkur jarayonda hududlar oʻrtasida sezilarli tafovutlar mavjudligi, jumladan, moliyaviy xizmatlarning eng 
yirik hajmi Toshkent shahrida qayd etilgan holda, ayrim hududlarda bu koʻrsatkich nisbatan past shakllangani 
moliyaviy infratuzilmani kengaytirish zarurligini koʻrsatishi, shu jumladan Qoraqalpogʻiston Respublikasida ham 
xizmatlar hajmi 3,25 baravarga oshganiga qaramay respublika miqyosidagi ulushi kichikligicha qolayotgani, 
shuningdek, moliyaviy xizmatlar hajmining oʻsishi yalpi hududiy mahsulot dinamikasi bilan bir davrda 
kuzatilgani iqtisodiy oʻsish va moliyaviy xizmatlar oʻrtasida yaqin bogʻliqlik borligini tasdiqlashi, ammo sabab-
oqibat munosabatlarini chuqurroq ochib berish uchun kelgusida ekonometrik modellarni qoʻllash maqsadga 
muvofiqligi aniqlandi.

Tadqiqot natijalaridan kelib chiqib, quyidagi takliflar ishlab chiqildi:
– Hududiy moliyaviy infratuzilmani rivojlantirish. Moliyaviy xizmatlar hajmi past boʻlgan hududlarda bank 

xizmatlari ofislari, toʻlov infratuzilmasi va masofaviy xizmatlar tarmogʻini kengaytirish zarur. 
– Raqamli moliyaviy xizmatlarni kengaytirish. Mobil banking, onlayn kreditlash, raqamli toʻlovlar va 

masofaviy moliyaviy xizmatlardan foydalanish imkoniyatlarini, ayniqsa chekka hududlarda oshirish lozim. 
– Moliyaviy xizmatlarni hududiy iqtisodiy ixtisoslashuv bilan bogʻlash. Hududlarning sanoat, qishloq xoʻjaligi, 

xizmatlar va tadbirkorlik salohiyatidan kelib chiqib, ularga mos moliyaviy mahsulotlarni rivojlantirish kerak. 
– Keyingi tadqiqotlarda ekonometrik modeldan foydalanish. Moliyaviy xizmatlarning iqtisodiy oʻsishga taʼsirini 

yanada aniqroq baholash uchun 14 ta hudud boʻyicha 2020–2025-yillar panel maʼlumotlari asosida regressiya 
modelini tuzish mumkin. Bunda YAHMni natijaviy oʻzgaruvchi, moliyaviy xizmatlar hajmi, investitsiyalar, aholi 
daromadlari va tadbirkorlik subyektlari sonini mustaqil oʻzgaruvchilar sifatida olish mumkin.

